
F’Isem Alla, Mimli Grazzji, Dejjem Ħanin

Editorjal 

Bħala Musulmani, aħna nitolbu ħames darbiet kuljum, u f’kull talba, 
huwa obbligatorju għalina li ngħidu bl-amment l-ewwel kapitlu tal-Koran 
Imqaddes. Fit-tieni vers, Alla Omnipotenti jipproklama li Huwa s-Sid tad-
Dinjiet kollha u tan-nies kollha. Huwa mhux biss jipprovdi u jsostni lill-
Musulmani, iżda Huwa jipprovdi u jsostni lill-Insara, lil-Lhud, lill-Ħindu, 
lix-Xiki, u fil-fatt, lin-nies tar-reliġjonijiet u t-twemminiet kollha. Huwa 
jagħtihom il-ħajja, u jaqdi l-ħtiġijiet bażiċi tagħhom bis-saħħa tal-grazzja 
u l-kompassjoni Tiegħu... Il-paċi hija ċ-ċavetta tad-deheb li tiftaħ il-bieb 
għall-progress u l-iżvilupp fis-soċjetà u tassigura li l-ġenerazzjonijiet 
futuri jkunu jistgħu jiffjorixxu u jimxu ’l quddiem...
Skont it-tagħlim Iżlamiku, il-permess għall-gwerra jingħata biss 
f’ċirkostanzi estremi bħala miżura ta’ difiża kontra l-isforzi biex jinqerdu 
l-istituzzjonijiet tar-reliġjon u l-libertà għat-twemmin permezz tal-ġlied. 
L-Iżlam qatt ma ppermetta, u mhux se jippermetti, ġlied aggressiv biex 
tinkiseb aktar art jew biex jiġu sodisfatti ambizzjonijiet ġeopolitiċi. Barra 
minn hekk, il-Koran Imqaddes enfasizza li għandu jsir kull sforz possibbli 
biex tintlaħaq il-paċi anki jekk ma jkunx hemm ħafna tama ta’ suċċess. 
F’kapitlu 49, vers 10, Alla Omnipotenti jiddikjara li meta jkun hemm 
żewġ nazzjonijiet fi gwerra, nazzjonijiet oħra għandhom iħabirku biex 
iressquhom lejn xulxin u jwassluhom għal ftehim ta’ paċi. Jekk l-aggressur 
jibqa’ jinsisti fuq il-gwerra, il-pajjiżi l-oħra għandhom jiddeċiedu jekk 
jingħaqdux flimkien u jużaw il-forzi leġittimi biex iwaqqfu l-oppressur. 
Madanakollu, kif jieqfu l-ħruxijiet, ma jridx ikun hemm retribuzzjoni 
inġusta jew vendikazzjoni. (Meħuda minn: Ir-Rikonoxximent ta’ Alla – iċ-Ċavetta għall-Paċi)

Il-paċi hija sabiħa

Jistgħu n-nisa Musulmani jirregalaw xagħarhom lil 
pazjenti tal-kanċer li mhumiex Musulmani?
In-nisa Musulmani li jgħixu 
f’soċjetajiet tal-Punent ħafna 
drabi jkollhom mistoqsijiet dwar 
il-qtugħ tax-xagħar tagħhom, 
fosthom jekk jistgħux jirregalaw 
xagħarhom lil dawk il-pazjenti 
li jbatu mill-kanċer, u wkoll 
għax dawn jistgħu ma jkunux 
Musulmani, il-għaliex din hija 
kawża nobbli. In-nisa Musulmani 
m’għandhomx jadottaw stili ta’ xagħar bħall-irġiel; min-naħa l-oħra,  
li jkollhom xagħarhom maqtugħ b’mod raġonevoli għal raġunijiet ta’ 
sbuħija, jew għal skopijiet tajbin oħra, dan m’hemm xejn ħażin fih. 
Madanakollu, li jinqata’ x-xagħar biex jingħata lil pazjenti tal-kanċer, 
kemm dawk Musulmani kif ukoll dawk li mhumiex, huwa att nobbli u 
servizz utli lill-umanità u għaldaqstant huwa permissibbli fl-Iżlam.  
Il-Qdusija Tiegħu, Ħażrat Mirża Masroor Aħmadaba, ta tweġiba 
komprensiva ħafna għal dawn il-mistoqsijiet. Huwa qal: “M’hemm xejn 
ħażin li n-nisa jaqtgħu xagħarhom jekk ikun hemm il-bżonn li jsir hekk. 
B’hekk, wara li jsir il-Hajj [il-pellegrinaġġ lejn Mekka] u l-Umrah, in-
nisa jiftħu l-iħram tagħhom biss wara li jkunu qatgħu xagħarhom.
Jingħad f’hadith [diskors tal-Qaddis Profeta Muħammadsa] li d-Dixxiplira 
femminili kienu jaqtgħu xagħarhom meta kien jinqala’ l-bżonn. 
Madanakollu, in-nisa ma setgħux iqaxxru xagħarhom. Bl-istess mod, il-
Qaddis Profeta Muħammadsa ipprojbixxa l-irġiel biex jimitaw lin-nisa u 
n-nisa li jimitaw lill-irġiel. B’hekk, in-nisa ma jistax ikollhom stili ta’ 
xagħar bħal tal-irġiel. Madanakollu, m’hemm xejn ħażin li wieħed jaqta’ 
xagħru b’mod raġonevoli biex jisbieħ basta ma jkunx jixbah lill-irġiel. 
Li wieħed jirregala xagħru lil min hu marid huwa att virtuż. M’hemm xejn 
ħażin f’dan. Jekk wieħed jista’ jagħti d-demm u organi oħra lil persuna 
oħra minħabba raġunijiet ta’ mard, mela allura għaliex ma nistgħux 
noffru x-xagħar?” (Alhakam)

Q&A Jistgħu n-nisa Musulmani jaqtgħu xagħarhom?



Diskors fil-konferenza dwar il-ġustizzja soċjali fil-
Parlament ta’ Malta, nhar il-Ħamis 22 ta’ Frar 2024, 
minn Imam Laiq Ahmed Atif:

F’Isem Alla, Kollu Grazzja, il-Ħanin 

Sur President, Onorevoli Membri Parlamentari, 
kelliema u mistednin distinti,  Asslamo-Aleikum, 
Paċi u l-barkiet ta’ Alla jkunu fuqkom ilkoll. 

Sur President, nixtieq l-ewwel nett nirringrazzjak, u lill-ħabib tiegħi 
l-Onorevoli Ivan Bartolo, għal din l-istedina.

Is-suġġett tal-ġustizzja soċjali huwa għal qalbi ħafna, u jien personalment 
inħobb ħafna lill-umanità, għax, “Jekk tħobb lill-Artist, allura trid 
tħobb ukoll l-arti Tiegħu. U jekk tħobb lill-Ħallieq, allura għandek 
tħobb il-ħolqien Tiegħu.” 

Għalhekk, għandi ħafna xi ngħid, iżda l-ħin huwa limitat, u nista’ biss 
nippreżenta xi rakkomandazzjonijiet plawsibbli u fattibbli rigward il-
ġustizzja soċjali, bħala t-triq ’il quddiem għalina bħala soċjetà. 

Huwa minnu li huwa d-dmir tal-Istat li jipprovdi l-bżonnijiet bażiċi tal-
ħajja liċ-ċittadini kollha, imma bħala soċjetà għandna wkoll ħafna doveri 
li jaqgħu fuqna.

L-ewwel nett, nixtieq nissuġġerixxi li għandu jkun hemm aktar seminars 
u konferenzi li jressqu lil nies anke minn reliġjonijiet differenti aktar 
lejn xulxin biex jiżdied id-djalogu interreliġjuż, u jkun hemm aktar 
kollaborazzjoni fi proġetti soċjali u umanitarji. 

It-tieni, irridu nibnu soċjetà b’qalb kbira – soċjetà li tħobb u tagħti kas 
tal-proxxmu – ejjew nibnu soċjetà li titbissem, ejjew nadottaw attitudni 
ta’ għożża. Il-Koran Imqaddes jiggwidana li rridu nitkellmu bi grazzja u 
qalb tajba man-nies (2:84). 

Għalhekk, għandu jkollna lsien mimli bl-għasel, jiġifieri mimli ħlewwa; 
u dejjem iqattar l-għasel minn kliemna meta nitkellmu; u nuru ħniena 
meta niktbu kelma. U ma nweġġgħu lil ħadd. Għax kelma ħanina hija 
verament parti mill-ġustizzja soċjali. 

Il-ġustizzja soċjali

4 Id-Dawl April 2024



It-tielet, jiena nemmen li meta nieħdu ħsieb tal-ambjent tagħna, inkunu 
qed naffettwaw pożittivament is-sistema soċjali, u għalhekk nixtieq 
nissuġġerixxi li kull familja għandha tiżra’ mill-anqas pjanta jew siġra 
waħda fis-sena. Jekk naħdmu flimkien, jiena ċert li nistgħu noħolqu 
rivoluzzjoni soċjali ħadra ġewwa pajjiżna.

Ir-raba’, li ma naħlux l-ikel żejjed li għandna. U minflok li narmu fiż-
żibel, huwa ferm aħjar li nippreservawh u nagħtuh lil dawk li huma fil-
bżonn.  

Il-ħames, nixtieq nissuġġerixxi li kull familja li tiflaħ għandha tgħin lil 
familja oħra fil-bżonn billi tgħinhom fix-xirja tal-ikel kull xahar; kemm 
jistgħu. Dan se jkun pass pożittiv rivoluzzjonarju lejn il-bini ta’ soċjetà 
msejsa fuq il-ġustizzja soċjali u l-valuri umani.  

Nixtieq nagħlaq, bil-motto tal-Komunità Ahmadiyya Musulmana, li 
huwa bla dubju l-aktar diskors u prinċipju eċċezzjonali li jixhed kulma 
jaqa’ taħt il-ġustizzja soċjali, li huwa: 

Imħabba għal Kulħadd
Mibegħda għal Ħadd

Feedough_ iStock

Id-drawwa li wieħed iħoss it-tbatija u l-uġigħ tal-oħrajn u jipprova li 
jtaffihom kemm jista’ u jipprovdi serħan u faċilità hija wkoll valur mill-
isbaħ. Tassew, il-kompassjoni għall-foqra u li wieħed dejjem jipprova 
jtaffi t-tbatija ta’ ħaddieħor hija biċċa xogħol nobbli ħafna. Dan għandu 
jsir mit-tfulija; u t-tfal għandhom jiġu mgħallma dawn il-valuri minn età 
bikrija.

Tfal li għandhom ġenituri ġentili li jirrakkontawlhom l-istejjer tal-
mogħdrija għall-foqra u jitkellmu magħhom dwar is-sbuħija tal-valuri 
tas-solidarjetà, il-ħniena u l-kompassjoni, dan żgur li jikkultiva fihom 
sens ta’ għotja u ta’ għajnuna lill-oħrajn fin-natura tagħhom. Huwa wkoll 
importanti immens li nifhmu li t-trawwim tal-kompassjoni umana mhix 
biss hi importanti, iżda mingħajrha ma nistgħux niksbu l-ogħla skop ta’ 
twelid il-bniedem.

Art_Photo _ Shutterstock

Il-Morali Tħoss u ttaffi t-tbatija tal-oħrajn

______ Il-Koran Imqaddes ______

“Intom l-aħjar nazzjon li nħareġ għall-fejda tal-umanità, għax tordnaw 
u tħeġġu t-tajjeb, u tipprojbixxu u tevitaw il-ħażen, u temmnu f’Alla.” 
(3:111)

“Tabilħaqq, Alla jordna (li jkun hemm) il-ġustizzja (fost il-bnedmin), u 
li jsir il-ġid lill-oħrajn, u l-għoti (tal-għajnuna) lill-qraba; u jipprojbixxi 
l-indiċenza u l-ħażen u t-trasgressjoni evidenti.” (16:91)

“F’Isem Alla, Kollu Grazzja, il-Ħanin. Rajt lil dak li jiċħad il-Ġudizzju? 
Huwa dak li jaħqar lill-orfni; u ma jħeġġiġx (lill-oħrajn) biex jitimgħu 
l-fqir. Mela gwaj u telf kbir għal dawk li (taparsi) jitolbu iżda ma jagħtux 
kas it-talb tagħhom; dawk li jħobbu jidhru (u jagħmlu kollox għal għajnejn 
in-nies), jiċħdu l-karità u jżommu lura anke mill-inqas benefiċċju.” (107:1-8)

______ Diskorsi tal-Qaddis Profeta Muħammadsa ______

“Il-karità għandha tingħata minn kull driegħ u riġel ta’ persuna f’kull 
ġurnata li titla’ x-xemx.”

“L-id ta’ fuq hija aħjar mill-id t’isfel: l-id ta’ fuq tagħti u tonfoq, l-id 
t’isfel tittallab u tirċievi.”

“L-agħar ikel huwa dak servut f’tieġ fejn l-għonja huma mistiedna u fejn 
il-foqra huma mbarrin.” (Gardens of the righteous, p.66) 

“Ayesha (il-mara tal-Qaddis Profeta Muħammadsa) tirrakkonta: Mara 
resqet lejja maż-żewġt ibniet tagħha; ma stajt insib xejn x’nagħtiha ħlief 
tamla waħda. Hija qasmitha bejn uliedha u hi ma ħadet xejn minnha. 
Imbagħad qamet u telqet. Meta wasal il-Qaddis Profeta, għedtlu x’ġara.  
Huwa qal: Wieħed li jkollu l-bniet u jittrattahom sewwa jintebaħ li dawn 
isiru t-tarka tiegħu min-Nar.” (Bukhari u Muslim, Gardens of the righteous, p.270)

“Iben Adam, jekk ikollok tonfoq dak li hu żejjed, ikun aħjar għalik, u jekk 
iżżommu jkun agħar għalik. M’intix se tiġi akkużat għax iżżomm dak 
li għandek bżonn. Ibda onfoq fuq dawk li jiddependu minnek.” (Tirmizi, 
Gardens of the righteous, p.110)



Imħabba għal Kulħadd - mibegħda għal ħadd

Il-Komunità Ahmadiyya Musulmana 
Malta b’kollaborazzjoni mal-Kunsill 
Lokali tal-Imsida, il-Parroċċa tal-Imsida 
u l-Komunità Marokkina organizzaw 
laqgħa miftuħa dwar ‘is-sawm’. Din il-
laqgħa interreliġjuża ġiet organizzata nhar 
is-Sibt 16 ta’ Marzu 2024, f’Misraħ San 
Ġużepp l-Imsida. Is-Sindku tal-Imsida, 
l-E.T. President Emeritus ta’ Malta, 
l-Arċipriet u l-Imam u l-President tal-
Komunità Ahmadiyya Musulmana, 
taw id-diskorsi tagħhom. 

Wara d-diskorsi, il-mistednin ġew 
offruti ikel tradizzjonali. Dan 
l-avveniment kien eżempju mill-
isbaħ ta’ armonija interreliġjuża u 
interkulturali. 

“Kull fejn u kull meta nqalgħet l-okkażjoni, il-Komunità Ahmadiyya 
Musulmana dejjem esprimiet u ddikjarat il-fehma tagħha li hemm mod 
wieħed biss li jista’ jsalva lid-dinja mill-qerda u l-ħerba li riesqa lejhom, 
u dan huwa li lkoll kemm aħna rridu nistinkaw biex inxerrdu l-imħabba, 
l-affezzjoni, u s-sens ta’ komunità. Aktar importanti minn hekk, id-dinja 
għandha bżonn tagħraf il-Ħallieq tagħha, li huwa Alla l-Waħdieni. Huwa 
dan l-għarfien tal-Ħallieq li jwassalna għall-imħabba u l-mogħdrija lejn 
il-Ħolqien Tiegħu, u meta dan isir parti mill-karattru tagħna, inkunu 
wasalna fi stat fejn inkunu nistgħu nirċievu l-Imħabba Tiegħu.”

_______________________________
Il-Qdusija tiegħu, Ħażrat Mirża Masroor Aħmadaba

Il-Mexxej tal-Komunità Ahmadiyya Musulmana

“ID-DAWL” (The Light) is a Maltese magazine published 
by the Ahmadiyya Muslim Jamaat Malta. 

amjmalta@gmail.com
www.ahmadiyya.mt

Is-sawm flimkien

Inxerrdu l-imħabba, l-affezzjoni


